
R E V I S T A  Q U I N C E N A L  D E  C R E N T E S  G A L E G O S

a vós chamáronvos á liberdade

21-O: 
a peor 
opción, 
quedar na casa

O trasno  Separatismos e separatistas
Daniel López Muñoz

Las leyes son como las mujeres, están para 
violarlas, tal dixo o señor da foto, con 
quen ri divertidamente Beatriz Mato, con-
selleira de traballo. Cuestión de química. 
Castelao Bragaño tivo que dimitir do seu 
cargo de presidente do Consejo General 
de la Ciudadanía Española en el Exterior. 
Por certo, para que servirá semellante 
organismo? Non quedamos que había 
que demoucar o Estado de tanta follaxe 
innecesaria?

A foto que fala

como estado viable. Era un documen-
to aprobado maioritariamente polo 
pobo catalán e non se metía en terri-
torios secesionistas, senón que pacta-
ba coa realidade e propugnaba unha 
nova relación, máis entre iguais, entre 
nacións, máis federalizante. 

Esa castración dun texto creado no 
parlamento de Cataluña e aprobado 
polo pobo catalán, á parte de pouca 
intelixencia, puxo ás claras o quid da 
cuestión: quen debe decidir. Os cons-
titucionalistas dogmáticos, aférran-
se á letra sagrada e din que é “toda 
España” a que votaría. Esa postura 
é a que pode, precisamente, facer es-
toupar a constitución, porque a forza 
da realidade barre as constitucións: 
no fondo todos e todas, políticas, xuí-
ces, medios, saben que será moi difícil 
manter a paz e a concordia se os cata-
láns deciden unha cousa e o “o pobo 
español” decide a contraria. 

A lóxica democrática é teimuda e 
acabará trunfando. Chegado o caso o 
que se dilucidará será con canta do-
lor, sangre e sufrimento se chegará 
a onde o pobo catalán decida libre-
mente que quere chegar.  

Convén botar man das fa-
mosas hemerotecas e re-
troceder a ese momento no 
que o PP medrou en simpa-
tía nos territorios meseta-
rios a conta de facer anti-
catalanismo. Habería agora 
que reprogramar aqueles 
faladoiros tremebundos 
da dereita mediática, da 
COPE, de Intereconomía, 
os incendiarios artigos en 
La Razón, ABC, etc... na 
época do famoso Estatuto 
catalán de Zapatero. A pre-

sión de UPyD coméndolle a orella ao 
PP. Quen é responsable desa dema-
goxia?

Resulta curioso, pero totalmente 
previsible, desde ese sentido tan es-
caso que se chama o sentido común.  
Agora a marxe de manobra é cada 
vez máis estreita, e xa hai rumor de 
sabres nesas mesmas  tribunas dos 
salvadores da patria.

 Os separatistas son eles (como di-
cía Castelao). O do Estatuto catalán 
capado foi un grave erro para os su-
postos defensores da Idea de España 

Resulta curioso que a crise máis gra-
ve de carácter secesionista aconteci-
da no estado español desde a consti-
tución do 78, pase xusto agora, cando 
goberna a dereita centralista, cando 
está no poder o partido que de ma-
neira máis acendida e resesamente 
patriótica atacou calquera intento de 
formular a convivencia das nacións 
que forman esa realidade que se cha-
ma España en clave de diferenza e 
convivencia. Diferenza aceptada e 
gozada. Convivencia na diversidade, 
entendida como riqueza que se coida 
e alenta. 

Editorial  Busque, compare e.... a quen vota?

Rumores de esperanza 
Xan Guillén

Dous millóns setecentos mil galegos e galegas poderían votar o 21-O, dos que preto de 400.000 serían residentes 
ausentes. Algo máis de 80.000 serán novos votantes, persoas que acadaron recentemente a maioría de idade.

Nunca o “partido” – o “encontro”-  estivo tan aberto. Se ben é certo que a solidez aparente está monopolizada polo 
PP, a quen as enquisas iniciais daban un triunfo moi axustado, o balance da campaña electoral revélase decisivo para 
definir o resultado final. 

As fortalezas do PP neste momento non lle veñen de seu, senón que, máis ben, teñen que ver coas debilidades dos 
demais.  Por unha parte está a propia intrahistoria recente da oposición. Doutra, algún que outro regalo disque “in-
esperado” que lle brinda a xudicatura e uns medios agradecidos e dispostos a unha difusión selectiva duns sumarios 
xudiciais que chaman secretos. 

Efectivamente, da súa xestión o PP pode vender austeridade, pouco máis. Non é de desprezar, vindo de onde vimos. 
Mais despois, no contrapunto: recorte antisocial, privatización en mans de empresas foráneas da xestión dos servizos, 
ruptura do consenso lingüístico, desmantelamento das institucións, unha impresionante maquinaria de propaganda 
(o primeiro día de campaña o PPG xa levaba sete amoestacións da Xunta Electoral!) e un equipo de conselleiros e 

conselleiras a medio camiño entre a incompetencia e a frivoli-
dade. En relación con toda esa acción de goberno hai aspectos 
reveladores, como o concurso eólico, que serían auténticos es-
cándalos se a prensa non estivese debidamente amansada. Efec-
tivamente, por manter, estando xa no goberno, unha teimosía 
electoralista, partidista e curta de miras, o goberno de Feijoo 

anulou o concurso eólico “dos anteriores”, anulación irregular que lle vai custar a Galicia, aos petos de todos e todas 
nós, cuantiosas indemnizacións aos adxudicatarios do concurso realizado no bipartito, concurso que, segundo os 
xuíces, non estaba tan mal. 

O asunto “recortes” non é menor e preocupoulles aos deseñadores da campaña do PP, que quixeron disociar as 
imaxes de Rajoy e Feijoo. Eses recortes enmárcanse nunha estratexia neoliberal para saír da crise que non acaba de 
dar ningunha boa nova á xente, nin á economía, nin a Europa e é mesmo censurada abertamente por laureados eco-
nomistas. Aí, precisamente, é difícil que Feijoo se consiga afastar da imaxe penosa e triste de Rajoy, cando, precisa-
mente, é o seu alumno avantaxado, o primeiro da clase nesa materia troncal que chaman “uso avanzado das tesoiras”.

A xente está molesta.  Pero todo ese malestar, vaise manifestar nas urnas? Aquí é onde entran en xogo as debili-
dades dos demais, que son importantes. Desde logo, en Galicia, Rosa Díez e Mario Conde poden estorbar ao PP, 
pero non son cousa seria.  A clave estaría na outra banda e, aí, o PSOE, en catro anos, foi incapaz de preparar unha 
alternativa poderosa, crible, atractiva. Presentan a un líder gastado, que está onde está de carambola; que é como 

Feijoo foi o primeiro da clase 
nesa materia que chaman 
“uso avanzado das tesoiras”

perdida. Pregunta o pai mirando para 
un paxaro:

- Que é iso?
- Iso é un pardal, papá.
Volta o silencio. Volta preguntar o 
pai.
 -Que é iso?
- Acábocho de dicir, papá, é un 
pardal.
Silencio.
- Que é iso?
- Un pardal, papá. P-A-R-D-A-L
- Que é iso?
- POR QUE FAS ISTO? DÍXENCHO 
MOITAS VECES. É UN PARDAL. NON 
ME ENTENDES???

O pai levántase, vai á casa, colle un li-
bro e ensínallo ao seu fillo. Ábreo nunha 
páxina e faille ler ao fillo. 

- Hoxe o meu fillo máis novo cumpriu 
tres anos. Fomos ao parque e cando 
un pardal chegou onda nós o meu 
fillo preguntou 21 veces que era 
iso. As 21 veces díxenlle que era… 
un pardal. As 21 veces lle dei unha 
aperta. Sen anoxarme e sentindo 
cariño polo meu fillo inocente. 

Silencio, mirada perdida do pai. Aperta 
fonda do fillo. 
Podedes buscalo en internet. É doado 
atopalo, e realmente paga a pena. En 
Youtube poñede “¿que es eso?”.

Continúa na páxina 6

Chegou a min un bonito vídeo que paso 
a contarvos.
Nun xardín, sentados nun banco, diante 
dunha casa vense a un pai e a un fillo. 
O pai, maior; o fillo, de mediana idade. 
O fillo le o xornal e o pai ten a ollada 

A peneira

O 27 cúmprense os 75 
anos do fusilamento 
polos falanxistas do 
comandante Moreno 
Torres, xefe do Batallón 
Galicia e trece milicianos 
no Acevo, nos lindes 
con Asturias. Ás 11, 
atoparémonos no Museo 
da Fonsagrada, unha 
xoia da etnografía 
comarcal, para facer 
unha ofrenda floral 
no cemiterio. Na foto, 
milicianos refuxiados en 
Argelés-Francia.

O 17, xornada para 
sensibilizar contra a 
POBREZA, cada vez 
máis activa. O Banco 
de Alimentos, en Vigo, 
atende a 14.000 por 
ano. A Oficina de 
Dereitos Sociais de Coia, 
no Cristo da Vitoria, 
denuncia que tardan en 
pagar a RISGA ata 8 
meses. En Pontevedra no 
2011 rexistráronse 1650 
novas solicitudes. Un 72%  
máis en Galicia dende o 
2007.

O 1, AMNISTÍA 
Internacional cumpriu 
50 anos, ao tempo 
que denunciaba os 
despropósitos do 
goberno contra as 
manifestacións do 25S. 
As imaxes de Internet 
desenmascaran as 
mentiras, e a mesma 
policía, recoñecendo 
excesos, desmonta a 
prepotencia do Ministro 
de Interior. Na foto, 
Carlos Fernández voceiro 
en Lugo, con 300 socios. 

O 60% d@s exipci@s 
son mozos sen traballo. 
83 millóns agardan as 
reformas de Mursi, se 
os militares lle deixan. 
A igrexa COPTA 
católica está a urxirlle 
un país “civil, moderno 
e democrático”, con 
criterios ben diferentes 
aos da nosa xerarquía. É 
o primeiro civil dende a 
caída da monarquía no 
52. A blogueira Asmaa, 
líder da revolta, recibe o 
Premio Sajarov.

Alfonso Blanco Torrado

O NOVO CURSO de 
Juan González é unha 
festa. Volveu ao CEIP de 
Sabarís-Baiona, despois 
de 2 anos agardando 
o trasplante de medula 
para superar a anemia 
de Fanconi, “enfermidade 
rara” que sofren 3 
nenos no Val Miñor 
(150 no estado). Os 
cursos anteriores fíxoos 
na casa e en viaxes a 
hospitais, incluíndo dúas 
transfusións semanais. O 
doador era de Hawai.

O BANCO de 
ALIMENTOS recibe 
o premio Príncipe de 
Asturias o 26. En Lugo 
celébrano coa cesión por 
10 anos, a 12 familias 
magrebís (hai 120) dun 
terreo abandonado onde 
van montar unha granxa 
comunitaria: horta, 
invernadoiro, gando. Na 
foto, os donos mostrando 
a propiedade que 
cederon ao banco, onde 
traballa Abdul coma 
voluntario.

A etnia XITANA 
sofre máis a crise, coa 
supresión da axuda da 
Xunta para alugar pisos 
para integralos. Isto 
levou a algúns a volver 
ás chabolas no Vao 
en Poio onde viven 87 
familias e no Portiño da 
Coruña, entre Ferrol e 
Narón. 460 persoas... 
Unha poboación que 
triplicou o paro en 5 
anos, agravado polo 
abandono do ensino 
antes.

A xestión POLÍTICA 
perde credibilidade. 
Asolagan os excesos: 
a Deputación de 
Pontevedra, o 17, 
celebrou un pleno 
de 8 minutos, para 
coñecer a renuncia dun 
deputado que vai nas 
listas electorais. Cada 
deputado cobrou 500€ 
(60 euros/minuto). O 
requisito custounos 
11.000€, Na foto, Xosé 
Vázquez, presidente de 
Vítimas do Caciquismo 
fronte á Deputación de 
Ourense.

unha parte do 
electorado votará 
en función da 
credibilidade 
que lle merece a 
cabeceira das listas

Ven da páxina 3

fala; que se diría salvado pola campá 
do adianto electoral. E, a maiores, hai 
o que hai: si, a operación Pokémon 
parece todo menos casual, pero, o tal 
Liñares, que agora seica cantou todo 
o cantable e repartiu recados aquí e 
acolá, …é unha azarosa e excepcional 
circunstancia, ou define máis ben un 
exemplo do que nunca se debe con-
sentir nun partido político? 

Na esfera do galeguismo, do nacionalismo e da esquerda nunca houbo tanta 
oferta. Ao BNG escapóuselle na asemblea nacional de Amio a oportunidade 
de saír fortalecido pola pluralidade interna. Doutro xeito agora estariamos a 
falar, seguramente, dun cambio político inminente en Galicia. A UPG aposta 
forte por este Bloque máis único, sólido e dirixido. A disciplina, a constancia,  
poden ser os seus argumentos, especialmente se hai ocasión de gobernar. Po-
rén o slogan escollido –“para facerlles frente”- parece unha aposta de oposi-
ción, non de xestión e de goberno.  

De acordo coas sondaxes, con case que un 40% de persoas aínda indecisas, 
as forzas escindidas do BNG, especialmente a impulsada por Beiras, poden 
resultar decisivas. Nese sentido, AGE representa un aire fresco e unha voz dis-
tinta, lonxe de eufemismos e correccións que encobren este proceso de inxente 
transferencia de cartos públicos a poderes financeiros privados que está supo-
ñendo esta crise: a voz, logo, dunha esquerda sempre necesaria. Compromiso 
por Galicia, pola súa parte, que non parece moi agraciado polas previsións, 
podería ser o xermolo dun galeguismo “realista” con vocación de goberno, o 
que non sobra, precisamente.  

 Esa oferta diversa -Compromiso, Alternativa, BNG- xera certa ansiedade e 
non poucas dúbidas no electorado que antes se concentraba arredor do BNG. 
En calquera caso, un efecto seguramente non pretendido desa diversidade é 
que se poden escoller persoas. E hai unha boa parte dese electorado que vota-
rá a unha das tres forzas en función da credibilidade que lle merece a cabeceira 
das listas en cada provincia. O propio proceso político irá poñendo a cada quen 
no seu lugar. 

En calquera caso, o tripartidismo parece esgotado e xa non hai desculpa para 
quedar na casa. O momento é decisivo. Un 49% das persoas enquisadas polo 
CIS en Galicia desexaría un cambio político. Nestas eleccións está en xogo o 
valor da democracia representativa. Un triunfo da abstención, resultado des-
ta idea xeral de que “non nos representan”, “todos son iguais”, pode pór en 
cuestión o propio sistema da democracia representativa. En definitiva, máis 
decisivo que o feito de que Feijóo repita ou non, é o perigo de que se instale 
a idea de que dende a participación política nada se pode mudar. De aí aos 
populismos e aos fascismos hai un camiño moi curto.

Hai na nosa xente sede de boas novas, de aire renovado. É o momento de mo-
verse, de non resignarse, de non pasar de nada. 

Editorial Busque, compare e....
aquen vota?

Pedro Pedrouzo Devesa

Na película O ditador, Sacha Baron Cohen interpreta 
ao Almirante Xeneral Aladeen, tremendo sátrapa dun 
imaxinario país rico en petróleo chamado Wadiya. Ao co-
mezo da película ten unha delirante discusión co director 
do seu programa nuclear, o doutor Nadal, ao que increpa 
porque o mísil que acaba de fabricar remata de forma 
ovalada no canto da tradicional forma balística puntia-
guda. Aladeen tenta facerlle ver a Nadal os numerosos 
inconvenientes que ten esa redondeada forma: cando o 
anuncien non asustará os seus inimigos; ademais, todo 
o mundo sabe que os mísiles cando saen pola televisión 
non son así; e a última e máis importante: ninguén lle 
asegura que cando impacte en Israel non rebotará e vol-
verá a Wadiya coma un bumerán. O físico trata infrutuo-
samente de convencer o seu gobernante de que a forma 
non ten que ver coa aerodinámica. Dous minutos despois 
é ordenada a súa execución.

Seguro que vos gusta máis o humor de Woody Allen, pero 
vendo esta divertida película pensaba no libro A pantas-
ma do enxeñeiro executado, de Loren Graham, que relata 
as vicisitudes do enxeñeiro ruso Peter Palchinsky ata a 
súa execución por orde de Stalin. Palchinsky pertenceu 
a unha xeración de enxeñeiros que criticaron duramente 
a deshumanización coa que se levaron a cabo as grandes 
obras soviéticas da Canle do Mar Blanco (Belomorstroi), 
da Presa de Dniéper ou de Chernóbil. Todas elas foron 
auténticas atrocidades humanas e ecolóxicas aplaudidas 
por millóns de incondicionais que reforzaron a arrogan-
cia coa que Stalin tratou os enxeñeiros.  Stalin desoíu-

Pobre país estúpido dirixido 
por políticos estúpidos

nos, malia que advertiran dos erros de cálculo, da falla de 
previsión das obras e, ademais, ofreceran alternativas máis 
útiles e menos faraónicas. 

Tamén me fai lembrar esta película os numerosos comen-
tarios de técnicos que coñezo que se botan as mans á ca-
beza ante as ocorrencias do alcalde ou do político que lles 
toca padecer. Toman decisións absurdas, sen escoitar os 
avisos dos expertos sobre a estupidez de edificar a rentes 
de leitos fluviais, construír aeroportos e autovías a esgalla 
ou seguir creando prazas de aparcamento en cascos his-
tóricos.

É evidente que non son os técnicos os que deben decidir o 
que se fai, pero só a ignorancia ou a cobiza pode explicar 
as insensatas decisións que centos de políticos toman sen 
ter en conta aos especialistas, que coñecen algo máis ca 
eles o terreo que pisan.

Creo que era José Antonio Marina, no seu libro A inte-
lixencia executiva, quen expoñía a necesidade de delimitar 
os labores de cada parte:  os técnicos deben investigar as 
alternativas reais posibles; os políticos deben coñecer as 
necesidades sociais de primeira man para priorizar a ac-
ción pública e os xestores  deben ter a valentía de mostrar-
lle o político os escenarios posibles e verídicos a medio 
prazo.

A alternativa é deixar un balance de autovías a medio 
construír ou sen tráfico, museos pechados, centros sociais 
duplicados e escasos de medios e rúas que non levan a 
ningures.

UTOPIA 
Tareixa Ledo Regal.

Non quero aprender 
discursos feitos. Tampouco 
atendo a consignas

Ola amigas, amigos, compañeiros e compañeiras de loitas 
e de loita. Homes bos desta terra, mulleres xenerosas.

Con vós síntome na casa, graciñas! Síntome na casa na-
cionalista, na casa da galeguidade. A casa da xente que 
se sabe desta terra (teña nacido nela ou non). A casa da 
xente capaz de recoñecer as peculiaridades deste país 
que chamamos Galiza, e que se compromete, desde un 
proxecto persoal e colectivo, para dignificala e darlle so-
beranía; é dicir, capacidade de decisión política propia. 

Hoxe, nestes momentos que dan en chamar “de crise”, é 
tempo de compromiso. Os monstros asoman: os funda-
mentalismos da dereita máis rancia, os ditados dos mer-
cados e do FMI, a Constitución inamovible que agora se 
moveu, o emporcallamento do planeta... Monstros fero-
ces.  A miña indiferenza tamén é un monstro. O meu si-
lencio cómplice, o meu illamento.  

“Son filla do arco da vella, non do discurso 
único (tampouco do nacionalista)” 	

Este escrito é parte do que Tareixa 
Ledo Regal leu no encontro que 
o 22 de setembro, celebramos en 
Ramil, no que se fixo homenaxe 
a todas as persoas e comunida-
des cristiás: leigas e leigos, cregos, 
relixiosas, monxes, que ao longo da 
nosa historia, honraron a terra nai, 
unindo cristianismo e galeguidade. 

avogan por privatizar para salvar o público! Compromi-
so para defender os colexios da montaña de Lugo que se 
manifestaron hai uns días en Compostela. Para defender 
unha atención de calidade para a xente “dependente”. 
Para defender as medicinas e a hospitalización gratuítas; 
tamén para a xente inmigrante, que nós tamén fomos emi-
grantes. 

É tempo de defender os nosos dereitos laborais, a xustiza 
económica. Para o capital, todo vale. Todo se transxeniza: 
as sementes, os cerebros, a vida... Todo se consume. Todo 
se compra e todo se vende. Lei capitalista. Neoliberalis-
mo. A selva. Nunca máis armas, especulacións, mercados e 
capitais financeiros marcando pauta e prioridades! 

Quero pan para todas e todos. Casa para todas e todos 
(unha casa sen xerarcas nin patróns). Mariano, Mariano, 
para quen fixeches semellante reforma laboral? Os pode-
res ocultos están a actuar. Fronte a eles tan só a nosa forza 
ao redor dese lema comunista que algúns crían obsoleto:  
“O pobo unido xamais será vencido”. 

É tempo de compromiso para defender dereitos. O de-
reito ao matrimonio homosexual: queremos amar e cons-
truírmos vínculos familiares en liberdade. Abonda de 
prohibicións! E quen lexislan, apelando á unha moral 
puritana, pagan despois a unhas nenas para usar do seu 
corpo. 

É tempo de compromiso para defender o dereito a un 
aborto público que non leve ás máis empobrecidas a mo-
rrer en pésimas condicións e ás máis adiñeiradas a viaxar 
de novo a Londres. 

É tempo de compromiso coa terra e coa vida na terra. Co 
ventre da nai. É tempo de compromiso coa xente. Para a 
transformación social.  

É tempo de compromiso para defender os nosos servizos 
públicos, que tanta loita custaron. O público é de todas 
nós, de todos. Coidado cos argumentos enganosos que 

UTOPIA 

Tecer redes, construír futuro, 
botar gargalladas, xantar en 
comunidade

É tempo de compromiso para defender o dereito á pala-
bra pública en liberdade. Censura na Radio e na Televi-
sión Galega. Censura na Primeira. Seica son televisións 
públicas. A capacidade dos medios para transmitir pensa-
mento único é inmensa. As multinacionais gastan millóns 
niso. 

O pensamento único afoga orixinalidades, mata a creati-
vidade e a diversidade de visións. Os dogmas inamovibles 
son perigosos. A xente cristiá sabemos diso. A xerarquía 
eclesiástica querendo acalar os discursos disonantes, pre-
tendendo ser referente único de moralidade. 

Non quero aprender discursos feitos. Tampouco atendo 
a consignas. Non quero líderes que me guíen e me digan 
onde está a verdade. Non sosteño obediencias pasivas. 
Non quero que me adoutrinen. Asústanme os discursos 
únicos, tamén os nacionalistas. O esforzo do monolítico, a 
todas vistas, é inútil. 

Quero pensar en liberdade. Ter dereito ao diverxente. Ter 
dereito á discrepancia e á disidencia. Para ir atinando en 

dicir Pracer de Vivir. E eu estou empeñada na vida. Na 
miña e na de todos os seres. Na vida do planeta. 

Afectos. Quero facer política desde a tenrura, desde as 
entrañas. A organización colectiva. A autoorganización. 
A indignación do 15 M... Precisamos buscar un novo cen-
tro: a Vida, e o amor de bandeira. A era das patrias deixa 
paso á era das matrias. Este é o soño que me move. A 
utopía que me mobiliza.

Eu quero ser fermosa e valente. Quero tocar terra. Quero 
vivir enraizada. Conectada coas miñas orixes de terra e 
auga. O ventre da nai é redondo... Eu aposto polo círcu-
lo... non me gustan as cuadraturas. O círculo é onde cada 
quen ten lugar e palabra en igualdade. 

Debuxar círculos, tecer redes, construír futuro, botar gar-
galladas, xantar en comunidade, coidarnos colectivamen-
te... Vivir iso e articulalo socialmente é un atrevemento. 
Un acto de ousadía. 

“Je déclare l´état de bonheur permanent”, cantaba Mous-
taki... Si, declaro a felicidade como novo dinamismo es-
trutural: social, económico, político, relixioso. 

Falo para vós, xentes de boa fe. Xentes de fe cristiá e xen-
tes desas outras fes que compartimos: a fe no ser humano, 
a fe na capacidade do colectivo, a fe neses outros mundos 
posibles... (fe significa confianza fonda, non o esqueza-
mos). 

Irmáns, irmás, hai vida fóra do modelo neoliberal. É máis: 
a única vida posible está fóra dese modelo... De todos e 
cada unha de nós dependen eses outros mundos posibles... 
Non nos rendamos nunca! Precísovos para o camiño!

alternativas necesitamos perder o medo ao diferente e 
aos diferentes... 

Eu aposto polo pensamento que xorde das marxes, do pe-
riférico; polo discurso de quen está fóra... Pensamentos 
plurais e multiformes. Discursos alternativos. Quero crear 
o colectivo desde a diversidade de perspectivas. Son filla 
do arco da vella e reivindico a quen me aleitou.

Si, eu aposto polos liderados entrañables: cada un e cada 
unha liderando a propia vida! Liderados cálidos xerando 
credibilidade e confianza. Liderados facilitando e comu-
nicando, creando redes, delegando poder. Liderados que 
non exclúen nin crean xerarquías; que suman e inclúen 
desde a horizontalidade e crean espacios de negociación 
e alianzas. Liderados que entenden o poder como pode-
río, é dicir “poder para”, “poder con”, “poder de”; fronte á 
concepción patriarcal que entende o poder como dominio, 
como “poder sobre”. 

Eu aposto por unha nova militancia. Con Gioconda Belli 
quero instituír un novo xeito de facer política: construír o 
espazo público desde o pracer. Si, reivindico o erotismo. 
O erotismo tamén para a política. Aposto polo erotismo, 
porque Eros quere dicir Pracer, quere dicir Vida. Quere 

Entrevista 
Manolo G. Turnes

hai máis accidentes 
no mar ca na 
construción ou na 
mina. 

Ola Anxo. Por que non comezas con-
tándome como é un día completo 
nun barco?

Pois mira, por exemplo, andando ao 
pincho que é pesca de altura: se saes 
de aquí, son dous días de navegación 
ata o Gran Sol mínimo; se saes de Es-
cocia ou Irlanda son 12 horas. Unha 
vez no caladoiro comezas a largar so-
bre as 4 da mañá; ás 6 rematas e, polo 
primeiro palangre que se empezou a 
largar, a partir das 8 da mañá xa se 
comeza a virar, a subir a bordo ese 
palangre. Isto leva desde que empeza 
a saír o sol ata a unha, dúas da mañá. 
Unha vez rematado -xa houbo xente 
que deixou de virar para preparar a 
próxima largada-, repítese a xornada 
anterior. Son condicións moi duras 
nas que dormes hora e media antes 
de largar e outro tanto despois. Teño 
falado con mariñeiros que levaban 2 
días sen durmir porque non daban 
collido o sono. Se tes bo durmir po-
des chegar ás 4 horas pero como an-
tes de ir ao catre comes algo, o tempo 
redúcese. Eu, como andaba de oficial 
podía durmir desde as 7:00 ata as 
13:00 h. Pero entre que queda un dur-
mido dan as 7:30 e calquera cambio 
de ruído da máquina espertábame, 
tampouco durmía moito.

E isto durante canto tempo?

Hai barcos que andan, -era o que se 
facía tradicionalmente-, 20 días no 
Gran Sol ao pincho, volven, botan o 
peixe, están dous días en terra e vol-
ven a saír. Pero os barcos que ama-
rran en Escocia ou en Irlanda o que 
fan é: o camión vai alá por terra e, 
cando o barco ten peixe para encher 

para os mariñeiros, pero tamén máis 
traballo; sáeche do lombo. Logo está 
a pesca de gran altura, por exemplo 
dos que van ás Malvinas. Teño un 
amigo que pasou un ano metido nun 
barco deses. Agora xa non están per-
mitidas campañas tan longas sen vir 
á terra.

E, por comparar, canto se gaña por 
mes nun barco?

Andando á quenlla, que é un traba-
llo moi duro, teño compañeiros que 
estiveron gañando só 1.000 € ao mes. 
Aínda que, se hai un bo mes, poden 
gañar 2.000, ou dous mil e pico de 
euros. Tamén depende do cargo que 
teñas no barco. Un mariñeiro na pes-
ca de altura, neste último barco que 
andei, podía gañar 2000 € mínimo; 
se houbese moi moi boa pesca po-
derían sacar 4000 ou 5000 € ao mes, 
pero sáenche do lombo. Ten en conta 
as horas que traballamos e as condi-
cións: golpes -con temporal levas por 
todas partes-, cortes, anzois... A moi-
tos pincheiros -os que andan ao pa-
langre-, fáltanlle dedos de bicas que 
lles enganchan no dedo antes de que 
os arrastren ao fondo, pican -cortan- 
o dedo. Tamén hai que ter moito coi-
dado de que non che vaian a un ollo. 

un camión, -8 días-, vén a terra, bóta-
se o peixe e ese mesmo día pola noi-
te vólvese saír. Cada rolda destas é 
unha marea; unha campaña é ata que 
o barco vai ao carro para facer unha 
revisión, que poden ser 3 ou 4 meses.

Pero sempre coa mesma tripulación...

Si, é a mesma toda a campaña agás 
que alguén marche por accidente 
ou así. Actualmente tamén embarca 
menos xente da que ía antes. É máis 
ganancia para os armadores e tamén 

“No barco as horas de traballo e as 
condición laborais son moi duras”

Sendo a pesca un sector estratéxico en Galicia e sendo 
a do mar toda unha cultura que nos forma parte da 
“nosa diferenza” como galegos, non recibe nos nosos 
medios unha atención suficiente, tampouco en Irimia. 
Anxo Muíños é pescador. Atopámolo hai pouco na ten-
da de Panxea, en Santiago e, logo de cruzar catro pala-
bras con el, pensamos que sería interesante que contase 
aquí, para quen non a coñeza, como é a vida cotiá a 
bordo. Sen pretender erixirse en representante do sec-
tor, achéganos o punto de vista de alguén que viviu a 
profesión de mariñeiro desde moi novo e que matina en 
como sacar adiante ideas que melloren unhas condi-
cións de traballo moi duras.

barcos onde todos 
eran peruanos 
ou indonesios 
agora volven a ser 
galegos.

Entrevista 

Moita xente non o atura e queda to-
cado. E no contrato ti estás a 40 horas 
semanais aínda que logo, de palabra, 
xa che din o que hai. Explótase a xen-
te, as condicións podían ser mellores: 
para que un mariñeiro, nunha campa-
ña de 3 meses, gañe 5.000 €, o barco 
ten que facer 600.000 €. E ademais 
róubaselles dicindo que se pescaron 
menos quilos dos que realmente se 
colleron, enganando co prezo ao que 
foi vendido... E logo, se queres mercar 
unhas botas ou unha roupa de augas, 
descóntancha da nómina, avaríase un 
aparello, volves un pouco antes do 
tempo acordado porque tes un irmán 
no hospital e descóntanche a viaxe da 
nómina (ida e volta sempre a paga 
o armador). E ademais chorando a 
comida: Ei, non comas tanto! Que 
che toca unha mazá non dúas! Unha 
cousa do máis ruín.

Pensaches en adicarte a outra cousa?

Antes non se me pasaría pola cabeza 
porque me gusta moito o mar, agora 
vou máis queimado e teño escoliose. 
É difícil porque as miñas titulacións 
están todas encamiñadas ao mar:  pa-
trón de pesca, capitán de mercantes 

de cabotaxe, de motorista naval... 
todo encamiñado ao mundo do mar. 
Logo fixen outros estudos: gústame a 
antropoloxía, levo tempo vencellado 
a grupos ecoloxistas e de carácter an-
tropolóxico, creei o proxecto de edu-
caciom meioambiental mariñeira en 
Rianxo ... Pero cambiar de profesión 
está difícil, aínda que me gustaría 
deixar os peixes e traballar en temas 
humanos e sociais.

E desde o punto de vista ecoloxista, 
como ves o mundo da pesca?

Hai algo que me dá moita rabia: na 
pesca industrial, incluída a baixura, o 

70% das capturas tíranse ao mar. Nos 
cerqueiros ves todo tipo de peixes 
mortos. E do barco que eu veño ago-
ra que é pesca do pincho, palangre, 
moito máis selectiva, aínda así, hai 
cantidade de peixe que se tira ao 
mar. Incluso dos peixes comerciais: 
ao final dunha marea de 5 ou 7 días, 
tirábase con caixas enteiras de peixe, 
á noite, cando un helicóptero é máis 

difícil que te vexa; pescadas enormes 
que xa estaban na adega, porque viña 
outro peixe máis caro, meruca ou bu-
rota. E como hai unha cota, prefírese 
o peixe máis caro. Isto, na miña opi-
nión, ten un problema engadido: por 
unha parte producen detritos, e isto 
diminúe o osíxeno e, por outra, a pes-
cada -que é unha especie moi preeira, 
acaba comendo peixes da súa propia 
especie e doutras e, ao alimentarse 
principalmente de preas ten moitas 
máis posibilidades de criar parasitos.

Cada día dormes hora e media antes de 
largar e outro tanto despois.

No mar pódese traballar ata que te 
xubilas ou non aguanta o corpo?

En altura é difícil ver xente de máis 
de 55 anos. Tampouco ves xente nova, 
a maioría andan entre 35 e 50 anos. 
Se andaches moitos anos na pesca de 
altura, con 55 anos pódeste xubilar. 
Pero aguantar 20 anos... xogácheste 
a vida moitas veces. Eu mesmo, que 
non andei moito en altura, rompín 
varias costelas, varias escordaduras 
e lesións, un golpe serio na cabeza... 

Sei que andabas mirando de crear un 
sindicato. Ves os mariñeiros con ansia 
de organizarse así?

Non moito. No 36 se a sardiña non 
acadaba un prezo tirábase ao mar e a 
folga respectábase. Hoxe, foméntase 
o individualismo. O que máis traba-
lla é o máis macho; os outros son uns 
inútiles. Cadaquén pide para si ao ar-
mador; a crise non axuda. Nos anos 
30 a maior parte da CNT do mar eran 
galegos, moito máis ca cataláns ou 

Entrevista 
Manolo G. Turnes

penso que está bastante desampara-
da, pero tamén os pequenos autóno-
mos que teñen o seu bote.  Imos ter 
unha xuntanza con sindicalistas, a ver 
se habería que facer as cousas doutro 
xeito, se algo falla nos sindicatos. Por 
exemplo, antigamente non había sin-
dicatos pero había gremios, o gremio 
dos mareantes que garantía o coida-
dos de viúvas e fillos cando un ma-
reante afogaba. En cambio hoxe, ese 
espírito solidario desapareceu e sería 
bonito intentar recuperalo, dividin-
do o sindicato por gremios... É aínda 
unha idea que está moi verde.

E aquí a xente séguese adicando ao 
mar? Ou o que se leva é desfacer bar-
cos?

É un interese da UE para beneficiar 
as grandes compañías. Desde as aso-
ciacións de defensa da pesca artesa-
nal contan que as grandes empresas 
pesqueiras mercan estes pequenos 
barcos, co que aumentan a súa cota 
de pesca coa dos que desaparecen 
e ademais pasan a pescar nos cala-
doiros da pesca artesanal, arrasando 
todo e sen que ninguén proteste. E 
isto pasa a nivel mundial. 

Teño a sensación de que xa non hai 
tantos galegos nos barcos. É así?

Volve a habelos. Hai uns anos gañá-
base máis en terra traballando o mes-
mo número de horas. Na pesca, se 
non pescas non gañas, a non ser que 
ao armador lle resultes moi necesario 
e che garanta algo... Pero coa crise e 
o fallo da construción, barcos onde 
todos eran peruanos ou indonesios 
agora volven ser galegos. No barco no 
que estiven eu en Escocia eran case 
todos portugueses.

Hai máis accidentes no mar ca na 
construción ou na mina. Pensa nun 
bicho coma a quenlla, que chega á 
cuberta e dá mordedelas e aletazos, 
e con temporal... E logo está o que 
non ves: un barco que cheira a peixe 
podre e a gasoil, un olor que non das 
quitado e co que dormes.  Hai barcos 
vellos que non teñen duchas nin la-
vabo no que lavar os dentes, cómese 
fóra ao frío porque non presta comer 
dentro nas condicións que está.

andaluces. Hoxe é ao revés e hai moi-
to medo de que te fichen. Eu, como 
de novo traballei na explotación fa-
miliar, nunca tiven necesidade de sin-
dicarme. Logo estiven nunha patru-
lleira en África controlando piratería, 
caiucos e narcotráfico, e como capitán 
dun iate nunca sentín a necesidade. 
Pero agora si que o vexo importante. 
De feito pensei montar un sindicato 
da Terra e do Mar, que contemplase 
os dereitos da xente de altura, que 

Foro de Encrucillada 

Este ano o XXVII Foro Encrucillada 
está dedicado ao noso amigo e com-
pañeiro Bernardo García Cendán, 
membro do consello de Encrucillada 
dende a primeira hora, falecido o pa-
sado mes de xuño. A el dedicaremos 
tamén a celebración coa que imos 
rematar, e que será unha homenaxe 
á súa vida e entrega gratuíta e silen-
ciosa.

O Foro leva por título Ciencia e fe, 
o diálogo necesario, e vainos servir 
para afondar nas relacións entre o 
saber científico e o saber relixioso. 
O Bosón de Higgs que campa polo 
cartel, a mal chamada "partícula de 
Deus" é un bo símbolo dos achega-
mentos e os conflitos entre estas dúas 
disciplinas.

Ímolo celebrar o próximo sábado 
27 de outubro dende as 10 da mañá, 
nunha nova sede, o salón de actos do 
CERSIA, no Barrio de San Lázaro, 
en Santiago. O horario vai ser o se-
guinte:

10:15h	 Presentación a cargo de Ramón Cao

10:30	 Andrés Torres Queiruga vainos introducir no diálogo entre relixión 
e ciencia dende a súa prespectiva histórica.

12:00	 Descanso

12:30	 Carlos Pajares Vales, catedrático de Física da USC e delegado cien-
tífico en España do CERN (Centro Europeo de Investigación Nu-
clear), falaranos de cosmoloxía e fin do mundo, do encaixe entre as 
cosmoloxías científicas e a cristiá. 

14:00	 Descanso para xantar, que se poderá facer nos restaurantes próxi-
mos á sede do Foro. Ese día informaremos de posiblidades e prezos.

16:30	 Presentación de libros: Os salmos hoxe, de Manolo Regal, Un Deus 
así é o deus en que eu creo, de A. Torres Queiruga e Repensar a 
teoloxía, recuperar o cristianismo, libro homenaxe a Andrés Torres 
Queiruga, editado por Pedro Castelao e Xosé Manuel Caamaño.

17:00	 Camino Cañón Loyes, directora da Cátedra Ciencia, Tecnoloxía e 
Relixión na Universidade Pontificia Comillas, falará de novos ateís-
mos.

18:30	 Celebración-homenaxe a Bernardo García Cendán

19:00	 Remate.

Despois de cada intervención haberá un tempo de clarificación e diálogo.

Ciencia e fe, 
o diálogo necesario

A matrícula para este Foro ten un prezo simbólico de 10 euros, e aboarase no 
momento da inscrición, ao inicio do Foro. Para quen chegue de fóra de San-
tiago, o CERSIA está na rúa alcalde Raimundo López Pol, entre a rúa de San 
Lázaro e o campo de futbol dese barrio. Tentaremos poñer carteis indicando as 
desviacións dende o camiño francés. Nas inmediacións do CERSIA hai espazo 
para aparcar. Esperámos poder contar coa vosa presenza e as vosas achegas 
neste sempre actual e controvertido tema.

O noso taboleiro 
Redacción

Se buscas comprender, celebrar e vivir a vida dun xeito 
renovador; se queres un espazo de oración, encontro 
e comunicación de experiencias; se desexas reforzar o 
compromiso e a participación na vida da túa parroquia, 
da túa comunidade…, ó mellor interésache saber que o 
10 de novembro comeza un novo curso da Escola de 
espiritualidade.
Tes toda a información no seguinte enderezo: 
http://escoladeespiritualidade.blogspot.com.es

Escola de espiritualidade. 
Curso 2012-2013: Deus crea por amor

Estamos en período electoral e o Evanxeo parece o tal 
para o caso. Onte miraba cun amigo a cantidade de 
listas que temos desta volta para votar nas eleccións 
e non podía menos de virme ao maxín este anaco 
do Evanxeo. Todo o mundo quere estar sentado á 
dereita e á esquerda da gloria: burócratas mediocres 
e lambidos, banqueiros saídos do trullo, líderes vellos 
na busca da súa oportunidade, xente que chegou a 
number one por acoso e derrubo dos compañeiros, 
galos que non cabían no galiñeiro e buscan poleiro 
novo, etc. A lista é inmensa. E todos, coma Santiago 
e Xoán, pedindo o seu espazo de gloria, aínda que 
só sexa por un día. E quen non? 

Xesús mira para nós e pensa: “seredes pringados: 
non vos enterades de nada. O meu non ten nada que 
ver con campañas electorais e listas pechadas”.

Pero todos e todas levamos un tiraniño dentro, que 
busca o momento de alzarse nun estrado, que devece 
polo aplauso e os parabéns. Tanto ten se estás podre 
de cartos ou es un pesco de Galilea. Non soñamos 
con herdar a terra, soñamos con herdar o trono!! 
Sentímonos os últimos nesta sociedade gobernada 
por banqueiros, e non nos conformamos. E nos asalta 
a tentación de querer ser poderosos coma eles, aínda 
que só sexa para ter o noso momento de gloria, para 
sentir que non nos machacan.

Para cando a desconexión do sistema?? Cando imos 
romper este círculo de poderosos e asoballados? 
Para cando desmarcármonos dun sistema que nos 
oprime?. “Entre vos que non sexa así, quen queira 
ser o primeiro que sexa o servidor de todos”... e non 
lle deamos máis voltas á palabra servidor. Significa 
o que significa, e dende o cumio dunha estrutura 
de poder non se pode ser o último, que ninguén se 
equivoque!!

Marisa de Corme

DOMINGO 21 DE OUTUBRO. XXIX 
DOMINGO DO TEMPO ORDINARIO
Mc 10, 35-45
Naquel tempo, achegándose a Xesús os fillos 
de Zebedeo -Santiago e mais Xoán-,

dixéronlle: -”Mestre, nós queriamos que nos 
fixeses o que che imos pedir”. El preguntou: 
“E logo, que é o que queredes que vos faga?

”. Contestáronlle: “Concédenos que na túa 
gloria sentemos un á túa dereita e outro á túa

 esquerda”. Respondeulles Xesús: “Vós non 
sabedes ben o que pedides. Seredes capaces 
de beber o cáliz que eu teño que beber, e 
recibir o bautismo que eu teño que recibir?

”. Respondéronlle: “Somos”.

 Xesús replicou: “O cáliz que teño que beber, 
si que o beberedes, e tamén recibiredes 
o bautismo que eu teño que recibir, pero o 
sentardes á miña dereita ou á miña esquerda,

 iso non depende de min o concedelo, senón 
que é para os que está reservado”. Ao 
escoitaren isto, os outros anoxáronse con 
Santiago e con Xoán. Entón Xesús

 chamounos e díxolles: “Xa sabedes que os 
xefes dos pobos os tiranizan e que os

 poderosos os asoballan. Pero entre vós non 
pode ser así. Nin moito menos, quen queira

 ser importante, que sirva os outros, e quen 
queira ser o primeiro, que sexa o máis

 servicial. Que o Fillo do Home non veu a que 
o sirvan, senón a servir, e a entregar a

 súa vida en rescate por todos”.

Síntoo rapaces pero os sitios da dereita e da 
esquerda están dados.
Pero mirade por aí abaixo se podedes facer falla.

Christina

Falando da lingua 
Lidia e Valentina

O Fachineiro  da campaña
Signos
De crianzas aprendéronnos 
que un signo lingüístico ten 
por unha banda un signifi-
cante -os sons ou as letras- e 
pola outra o significado -o 
concepto que evocan eses 
sons ou esas grafías. E nisto 
pensaba o fachineiro cando 
viu o lugar en que a campaña electoral do PP 
foi lanzada hai quince días. A cousa foi que 
Rajoy presentou o seu pupilo no hotel Ritz 
de Madrid. Analicemos este último sintag-
ma. Ritz é un significante que significa que 
podemos alugar unha habitación dende uns 
módicos 382 euros por noite ata os 4560,19 
se escollemos para esa mesma noite nunha 
Royal Two Bedroom Suite. Non digo eu que 
se decantasen polo Motel Venus do Concello 

de Teo, pero hai por estas 
terras opcións intermedias. 
Como di Buffet -non o do 
hotel senón o millonario 
e que agora parece ser ta-
mén libre- isto é unha gue-
rra entre ricos e pobres na 
que gañan os meus. Imos 

coa segunda parte do sintagma. “de Madrid”. 
Que o candidato á presidencia da Xunta se 
presente en tal lugar tamén é un signo sobre a 
consideración que o tal PP ten sobre o gober-
no de Galicia e resulta, sen dúbida, coherente 
coa súa actuación cotiá no ámbito económi-
co, social e lingüístico. Esa mesma coherencia 
parece entroncar con aqueloutra campaña na 
que elixiron para amenizala a orquestra Los 
satélites. Pois iso.

A.Q.

en que hibernar e inverno veñen do 
mesmo sitio, dos étimos hibernare e 
hibernum , só que hibernar é un cul-
tismo, case non evolucionou, e inver-
no sufriu moitas evolucións, é unha 
palabra patrimonial. Hoxe empeza-
mos duro!! 

Así e todo, para este tempo non es-
quezades que castañas, noces e viño 
fan as delicias de san Martiño. E de 
onde nos viñeron as noces? Pois da 
nogueira, claro, que é unha das árbo-
res máis antigas do mundo, orixinaria 
de Persia. Pero a palabra “noz” deriva 
da latina NOCE. Aínda que semella 
que ten explicación doada, hai un 
pequeno detalle que non nos debe 
escapar: as vogais en latín podían ser 
breves ou longas, algo que inflúe moi-
to na evolución posterior. O o desta 
palabra era breve en latín, polo tanto 
derivou en o aberto, por iso dicimos 
nOz co mesmo o aberto de porta, 
por exemplo. Esta vogal en castelán 
ditongou e por iso teñen nuez e puer-
ta...

Xa metidos no outono e na etimo-
loxía, case pasamos á vendima e ao 
viño. O viño seica tamén veu de por 

alá de Persia, Exipto, Grecia... Deriva 
do latín VINUM (bebida alcohólica). 
A partir de aí formouse vinagre, de vi-
num agre, viño acre, acedo (e tanto!). 
A “vendimia” deriva de VINDEMIA, 
formada por vinum máis demero: de-
mero significaba quitar, coller un froi-
to, polo tanto, neste caso, vendimar, 
(latín vendimare). Xa que estamos, 
contámosvos que enólogo e enoloxía 
se formaron a partir de OINOS, que 
era o equivalente do latín vinum.

E que é o outono sen magosto e sen 
castañas? Tamén estas viñeron do 
Mediterráneo, quizais de Grecia. En 
latín falaban da CASTANEA, e eles 
tomaron a palabra do grego kasta-
nion. E sabedes que as castañas aquí 
tiveron tanta implantación que fo-
ron base alimenticia durante séculos, 
tanto que cando chegaron as pata-
cas chamábanlle “castañas da terra”. 
Sóavos? Mais, por moita castaña que 
houbese, non hai en galego a expre-
sión “*Quitarlle a alguén as castañas 
do lume”? Temos que evitala e debe-
mos dicir Sacarlle ou quitarlle a cobra 
da silveira, ou da parede, a alguén… 

Ata máis ler!

Cando a revista chegue ás vosas mans 
pode que xa pasase este verán de san 
Miguel do que estamos gozando… 
Como presta antes de meternos de 
cheo no outono e despois no inver-
no! Non hibernedes aínda, ho!, que 
nunca choveu que non escampase! 
De paso pedímosvos que vos fixedes 

Se Arcimboldo vivise en Galicia...

A horta do san Martiño ten 
para el e mais para o veciño


